
Hoofstuk 20. 

20:1-10. Die leë graf. 

Baie vroeg op die Sondagmôre, die eerste dag van die week, nog voor dagbreek, kom Maria 
wat oorspronklik van Magdala af kom by die graf aan.  Omdat hulle die Vrydagmiddag haastig 
moes maak voor sononder, het daar moontlik nog van die speserye oorgebly en wou sy en 
ander vroue vroegdag die versorging van die liggaam kom afhandel.  Maria Magdalena sien 
dat die ronde, wielvormig, swaar klip wat voor die grafopening inpas, uit sy groef gelig is.  [2]  
Ontsteld hardloop sy na Petrus toe, wat ten spyte van die verloëningsnag as leier van die 
groep gereken is, en van daar na die geliefde dissipel toe.  Sy en haar vriendinne meen dat 
die vyande van Jesus, byvoorbeeld die priesterhoofde, sy liggaam verwyder het en omdat sy 
plek leeg is, weet hulle nie waar Jesus nou begrawe lê nie.  [3]  Petrus en die lieflingdissipel 
het dadelik gereageer en graf toe gehardloop.  Opvallend hoe dikwels Petrus en die 
lieflingdissipel teen mekaar opgeweeg word in die Johannes vertelling.  [4]  Die lieflingdissipel, 
aanvaklik huiwerig, het Petrus later ingehaal, verbygegaan en eerste by die graf aangekom.  
Vir die latere Johanneïese gemeenskap wat moontlik kon ontstaan het, was die lieflingdissipel 
die maatstaf van hoe ‘n ideale dissipel moet lyk.  [5]  Onseker of hy moet ingaan, buk die 
lieflingdissipel om net by die opening in te loer.  [6-7]  Petrus aarsel egter nie ‘n oomblik nie 
en gaan in die graf in.  Hy sien die opgerolde doeke asook die kopdoek wat gewoonlik die 
hoof in posisie moet hou, eenkant opgerol lê.  Grafplunderaars sou beslis nie die liggaam 
gesteel en dan nog die doeke mooi opgerol het nie!  [8]  Die ander dissipel gaan nou ook in, 
en die leë graf en opgerolde doeke is genoeg om hom te laat glo dat Maria Magdalena die 
waarheid gepraat het.  Jesus se liggaam is weg.  [9]  Dit het egter nog nie tot hulle deurgdring 
dat Jesus uit die dood moes opstaan as vervulling van die Skrif nie (vgl Ps 61:10; Jes 53:10-
12).  [10]  Met die helder beeld van die leë graf voor hulle geestesoog gaan Petrus en die 
lieflingdissipel terug huis toe. 

20:11-18. Jesus verskyn aan Maria Magdalena. 

Die twee dissipels is terug maar Maria Magdalena bly buite by die graf staan en, tipies Oosters, 
huil sy baie hard.  Sy het teruggekom graf toe om uiting aan haar gevoelens te gee.  Vir die 
eerste keer buk sy vooroor om in die graf in te kyk.  [12]  Sy sien twee engele (Goddelike 
boodskappers in helder klere) wat by die kop- en voetenent sit op die klipbank waar die 
liggaam van Jesus gelê het.  [13]  Die engele vra beleef vir Maria Magdalena (Mevrou) waarom 
sy huil aangesien sy dit weeklagend gedoen het.  Sy gee dieselfde antwoord as haar berig 
aan die dissipels met die klem sterk op die persoonlike: sy weet nie waar hulle Hom nou 
begrawe het nie.  Haar persoonlike hartseer oorweldig haar.  Die engele het haar nie 
geantwoord nie.  [14]  Moontlik het die engele op daardie oomblik opgekyk of dalk het sy ‘n 
beweging agter haar gehoor.  Sy draai om en sien iemand daar staan wat sy nie as Jesus 
herken nie.  Jesus is na sy opstanding nie altyd herken nie (vgl 21:4; Matt 28:17; Luk 24:37).  
[15]  Jesus vra haar waarom sy huil en voeg by: Vir wie soek jy?  Die klem val op die 
persoonaanduiding “vir wie”.  Maria soek ‘n lyk in plaas van dié Persoon!  Sy het gedink dit 
kan net die tuinopsigter wees wat só vroeg in die oggend daar uitkom.  Sy gryp na die laaste 
strooi en vra die tuinopsigter dat hy moet sê waar hy die liggaam begrawe het, indien hy dit 
verwyder het.  Moontlik was haar bedoeling dat sy sal sorg dat die liggaam behoorlik versorg 
en begrawe word.  [16]  Intussen het sy weer teruggedraai na die graf toe.  Jesus noem nou 
haar naam: Maria.  Soos ‘n skaap wat die stem van die herder herken (vgl 10:3) draai sy om 
en antwoord op Aramees (Hebreeus): Rabboeni, in Grieks vertaal: leermeester.  Sy herken 

Hom as Jesus (aan sy stemtoon) en erken Hom as haar Leermeester.  [17]  Jesus wys haar 
poging om Hom vas te hou, af omdat dit simbolies ‘n poging is om die mensgeworde Woord 
fisiek in herbesit te neem, in plaas van om die nuwe inwonende verhouding (vgl 14), wat die 
doel van sy sending is, ten volle te begryp.  Jesus gaan na sy Vader toe en kom nie weer 
terug na sy aardse bestaan toe soos sy mense Hom geken het nie.  Jesus se broers dui 
metafories op die dissipels (vgl Hand 1:15-17).  Die dissipels moet hoor van die nuwe “familie”-
verhouding wat tot stand gekom het: my Vader, wat ook julle Vader is, my God, wat ook julle 
God is.  Jesus vaar op na sy Vader toe.  Die boodskap korrespondeer met Matteus se 
weergawe daarvan dat die dissipels in Galilea bymekaar moes kom (vgl Matt 28:10; Mark 
16:7).  [18]  Maria Magdalena het aan die dissipels berig gebring wat sy gesien en gehoor het 
van die opgestane Here. 

20:19-25. Jesus verskyn aan sy dissipels. 

Op dieselfde Sondagaand van die opstanding het tien (Judas is weg en Tomas ontbreek) 
dissipels bymekaargekom agter geslote deure uit vrees vir Joodse vervolging.  Ons weet nie 
hoe Jesus ingekom het nie maar deur ‘n wonderwerk het Hy gekom en tussen die dissipels 
gaan staan en hulle met die gewone Hebreeuse uitdrukking gegroet: Vrede vir julle!   [20]  En 
om te bevestig dat die gekruisigde Jesus dieselfde is as die opgestane Here wys Jesus aan 
die dissipels die letsels van die kruisiging aan sy hande en gewrigte en sy sy.  Dit het tot 
gevolg dat Jesus se identiteit sigbaar bekend raak en die dissipels se vrees plek maak vir 
blydskap (vgl 16:20-22).  [21]  Op grond daarvan dat Jesus sy taak in gehoorsaamheid aan 
sy Vader se sending voltooi het, word die dissipels nou uitgestuur op hulle sending na die 
wêreld.  Die dissipels se sending vloei voort uit Jesus s’n.  [22]  Nadat Hy die dissipels 
uitgestuur het, verleen Jesus nou aan hulle die toerusting wat hulle in hulle sending nodig sal 
hê deur simbolies op hulle te blaas en te sê: Ontvang die Heilige Gees.  [23]  Jesus toon 
vervolgens aan hoe die gawe van die Gees aangewend word ten opsigte van sondevergifnis.  
Dit moet nie as “meganies aanwendbaar” verstaan word nie, maar eerder in die verband van 
die dissipels se sendingprediking.  Hulle preek bekering en vergifnis van sonde.  Vir diegene 
wat in geloof daarop reageer, word vergifnis geskenk (vgl Matt 16:19).  Maar vir hulle wat 
hardnekkig weier, geld die Goddelike waarborg dat hulle sondes nie vergewe is nie (vgl Mark 
16:15).  [24]  Geen rede word aangegee waarom Tomas (ook Didimus: “tweeling”, genoem) 
nie teenwoordig was by die byeenkoms nie.  [25]  Die ander dissipels wat teenwoordig was 
en Jesus gesien het, se opgewondenheid ken geen perke wanneer hulle Tomas kry nie.  Hulle 
sê herhaaldelik vir hom: Ons het die Here gesien.  Die skeptiese Tomas wil egter eers die 
spykermerke in Jesus se hande sien en voel en ook die merk in sy sy aanraak voordat hy glo.  
Hy wil hom dus vergewis van die liggaamlike werklikheid van die opstanding. 

20:26-31. Jesus en Tomas. 

Op die volgende Sondag (ag dae later) het die elf dissipels weer bymekaar gekom met Tomas 
by hulle.  Dieselfde as ‘n week gelede het gebeur.  [27]  Jesus nooi vir Tomas uit om sy 
begeerte volgens 25, naamlik om na Jesus se wonde te kyk en daaraan te raak, te bevestig.  
Op grond daarvan moet hy ophou om te twyfel en van nou af glo dat Hy opgestaan het.  [28]  
Waarskynlik het Tomas nie eens sy toets uitgevoer nie maar Jesus se woorde aangegryp, 
want sy antwoord spreek boekdele!  Hy sê vir Jesus: My Here, wat gewoonlik as ‘n titel van 
eerbetoon gebruik is maar in hierdie geval en veral na Jesus se opstanding gebruik is vir die 
opgestane Here.  Die vroeë gemeente buig die knieë voor Jesus as die Here (1Kor 
12:3).Tomas bely Jesus ook as my God wat herinner aan ‘n bekende Ou-Testamentiese 



3 
 

belydenis (vgl Ps 91:2).  Dit handel in die Johanneïese vertelling oor die identiteit van Jesus.  
Hy is waarlik God (vgl 1:18).  [29]  Die daaropvolgende woorde van Jesus moet nie verstaan 
word as ‘n vergelyking tussen geloof sonder sien en geloof as gevolg van sien nie.  Die 
betekenis is eerder dat dié wat nie die voorreg gehad het om die opgestane Jesus persoonlik 
te sien nie, nie slegter daaraan toe is as dié wat Hom wel gesien het nie.  [30]  Die skrywer 
van die Evangelie volgens Johannes het sy stof geselekteer.  Hy het nie al die wondertekens 
wat Jesus voor sy dissipels as getuies gedoen het, in hierdie boek beskrywe nie.  Die dissipels 
moet Jesus se taak voortsit en hulle sal dit doen as getuies van wat hulle gesien en gehoor 
het (vgl15:27).  [31]  Maar voldoende wondertekens en woorde van Jesus is beskrywe om 
mense tot geloof te bring.  Die inhoud van geloof is om te aanvaar dat die Woord wat mens 
geword het, naamlik Jesus, die verwagte Messias (die Christus) is.  Dit is van kardinale 
betekenis vir die Jood (vgl 1:41; 4:29; 7:26; 10:24).  Wat weer die Griekse leser duideliker sou 
aanspreek, is dat Jesus Seun van God (vgl Heb 1:5) genoem word.  Hy kom van die Vader af 
en gaan terug na die Vader toe; Hy en die Vader is een (vgl 10:30).  Vir die Jood was dit 
onaanvaarbaar dat Jesus ook God is, maar juis daarom val die klem deurgaans op sy identiteit 
as Seun van God.  Dit word so beskryf dat elke groep aansluiting kan vind by die Woord vanuit 
sy eie denkwêreld.  Dit is juis die radikaliteit van die vertelling oor Jesus: die bestaande 
denkwêreld van elke groep moet deurbreek word sodat die Grieksgesinde ten volle die 
mensheid van Jesus kan aanvaar, en die Jood Hom sou aanbid as God.  Deur te glo, kom die 
besit van die gawe van die ewige lewe (vgl 3:15), dit wil sê om vir altyd in gemeenskap met 
God te leef, en dit word ervaar deur die wedersydse verbondenheid aan mekaar. 

 


